
REPUBLIKA E SHQIPËRISË

KOMISIONI QËNDROR I ZGJEDHJEVE

__________________________________________________________________

V E N D I M

PËR SHQYRTIMIN E KËRKESËS SË NJË GRUPI NISMËTARËSH PËR FILLIMIN E PROCEDURAVE, PËR ZHVILLIMIN E REFERENDUMIT VENDOR NË BASHKINË TIRANË PËR ÇËSHTJEN “A JENI DAKORD QË NË TERRITORIN E PARKUT RINIA TË BASHKISË TIRANË , TË NDËRTOHET NJË PARKIM NËNTOKËSOR” 
Komisioni Qendror i Zgjedhjeve në mbledhjen e datës 23.03.2016, me pjesëmarrjen e:

Shqyrtoi çështjen me:

OBJEKT:
Për shqyrtimin e kërkesës së një grupi nismëtarësh për fillimin e procedurave, per zhvillimin e një referendumi në Bashkinë Tiranë për çështjen “A jeni dakord në territorin e Parkut Rinia të Bashkisë Tiranë, të ndërtohet një parkim nëntokësor”?
BAZË LIGJORE: 
Neni 23, pika 1, gërma a, i ligjit nr 10019, datë 29.12.2008 “Kodi Zgjedhor i Republikës së Shqipërisë” i ndryshuar, neni 126, pika 2 dhe 5, neni 127, pika 1, neni 132, pika 1 të ligjit nr. 9087, datë 19.06.2003 “Kodi Zgjedhor i Republikës së Shqipërisë”.
Komisioni Qendror i Zgjedhjeve pasi shqyrtoi dokumentacionin e paraqitur si dhe dëgjoi diskutimet e të pranishmëve;
VËREN:
Në datë 04.03.2016, një grup prej 12 nismëtarësh ka paraqitur në Komisionin Qëndror të Zgjedhjeve, kërkesën nr.263 prot, datë 04.03.2016. Me anë të kësaj kërkese, grupi nismëtar i drejtohet Komisionit Qëndror të Zgjedhjeve me kërkesën për fillimin e procedurave për zhvillimin e një referendumi vendor, në nivel të njësisë bazë të qeverisjes vendore duke ju drejtuar zgjedhësve për çështjen “A jeni dakord me vendimin nr. 67 datë 30.12.2015 të Këshillit Bashkiak për ndërtimin me koncesion të një parkimi nëntokësor tek Parku Rinia?”
Kërkesën e tyre Grupi nismëtar e bën në mbështetje të nenit 2, pika 2, nenit 108, pika 2 dhe 4 të Kushtetutës së Republikës së Shqipërisë, dhe dispozitave konkrete te Kodit Zgjedhor, për zhvillimin e referendumeve.
Sipas pretendimeve të kërkuesve:

Këshilli Bashkiak miratoi me vendimin nr. 67, datë 30.12.2015 “Për miratimin e termave kryesorë të kontratës koncensionare mbi parkimin e nëntokësor në Parkun Rinia” me një procedurë të dyshimtë, duke injoruar shumë kërkesa ligjore përfshirë dëgjesat publike, procesin e vlerësimit të ndikimit në mjedis, sigurimin e ofertës nga kompania private.

Prishja e  Parkut Rinia për të ndërtuar një parkim nëntokësor shkatërron pjesët e fundit  të mushkërive të qytetit, do ndryshojë përfundimisht tipologjinë e parkut, pasi pjesa mbitokë nuk mund  të ketë pemë por vetëm bar të ngjashëm me barin e taracave. Pse duhet ndërtuar parkim në një zonë parku? Pse të mos ndërtohet parkim nëntokësor në zona të tjera të cilat nuk janë parqe apo lulishtë?
Në kushtet kur Bashkia dhe Këshilli Bashkiak, në një proces të shkurtër, jo transparent, në lidhje me opsionin që u miratua, pa konsultim me publikun pa proces vlerësimi mjedisor si kërkohet nga ligji, kërkuesit mendojnë se është domosdoshmëri që komuniteti i Bashkisë Tiranë të shprehet për ketë çështje nëpermjet referendumit vendor.
Përfaqesuesi në KQZ i Partisë Socialiste, parashtroi se:

Kërkesa e paraqitur për sa i përket objektit të saj dhe pyetjes që kërkohet të shtrohet për referendum është e paqartë për sa i përket llojit të rreferendumit, sipas përcaktimeve të Kushtetutes së Shqipërisë dhe dispozitave për referendumin të ligjit nr. 9087, datë 19.06.2003 i ndryshuar
Gjithashtu Këshilli Bashkiak i Bashkisë Tiranë me vendimin nr. 67, datë 30.12.2015, ka përcaktuar termat kryesorë të kontratës koncensionare për një parkim nëntokësor. Parashikimi ligjor se Tarifa e koncesionit është pjesë e të ardhurave të buxhetit të shtetit të Republikës së Shqipërisë ose të BUXHETEVE Të ORGANEVE TE QEVERISJES VENDORE do të thotë se në rastin konkret, kjo tarifë koncesionare e parashikuar, me vendimin e këshillit bashkiak është pjesë e buxhetit të Bashkisë Tiranë.

Në keto kushte referuar nenit 108, pika 2 dhe nenit 151, pika 2 të Kushtetutës, çështjet që lidhen me ......buxhetin, taksat dhe detyrimet financiare të shtetit ..... nuk mund të shtrohen në asnjë referendum.

Përfaqësuesi i në KQZ i Partisë Demokratike parashtroi se:

KQZ në këtë fazë duhet vetëm të pajis Grupin Nismëtar me fletën tip dhe nuk ka kompetencën për të shqyrtuar objektin e kërkesës.

Gjithashtu, cështja që shtrohet për referendum nuk lidhet më taksat, buxhetin apo detyrimet financiare të shtetit. Cdo cështje që mund të shtrohet për referendum apo cdo ligj që kërkohet të shfuqizohet me referendum ka dhe një kosto financiare. Çështja e paraqitur nga Grupi nismëtar, për tu shtruar në referendum ka lidhje vetëm me ndërtimin ose jo në Parkun Rinia të parkimit nëntokësor. Këshili i Bashkisë së Tiranës mund të vendos për ndërtimin me koncesion të një parkimi nëntokësor në një ambjent tjetër të qytetit të Tiranës.
Në lidhje me këtë kërkesë, Komisioni Qëndror i Zgjedhjeve, në mbështetje të nenit 132, pika 4, nenit 126, pika 2 dhe nenit 127, pika 1  të ligjit nr. 9087, datë 19.06.2003 i ndryshuar, paraprakisht duhet të verifikojë nëse nismëtarët e depozitimit të kërkesës, janë zgjedhës të Bashkisë Tiranë.
Komisioni Qendror i Zgjedhjeve me shkresën nr. 277, prot., datë 08.03.2016 i ka kërkuar Drejtorisë së Përgjithshme të Gjëndjes Civile verifikimin nëse nismëtarët janë zgjedhës të Bashkisë Tiranë. Drejtoria e Përgjithshme e Gjendjes Civile me shkresën nr277/1, datë 18.03.2016, konfirmoi se të 12 nismëtarët janë zgjedhës në Bashkinë Tiranë. 
Komisioni Qëndror i Zgjedhjeve, më datë 21.03.2016 mori në shqyrtim kërkesën nr.263 prot, datë 04.03.2016, me objektin cituar si më sipër, në përputhje me parashikimet e nenit 132, pika 4 dhe 126 të Kodit Zgjedhor
Referuar parashikimeve  të nenit 126, pika 5 të ligjit nr. 9087, datë 19.06.2003 “KODI ZGJEDHOR I REPUBLIKES SE SHQIPERISE”, Komisioni Qëndror i Zgjedhjeve fillimisht çmon se,  në mënyrën se si është formuluar pyetja që kërkuesit kanë kërkuar të shtrohet për referendum, është e paqartë. Në këtë mënyrë është i paqartë edhe lloji i referendumit që kërkohet të bëhet. Pra, është e paqartë nëse kemi të bëjmë me një kërkesë për një çështje të rëndësisë së veçantë apo kërkohet një referendum shfuqizues (abrogues) të një akti administrativ, sikurse është vendimi nr. 67, datë 30.12.2015 “Për miratimin e termave kryesorë të kontratës koncensionare mbi parkimin e nëntokësor në Parkun Rinia”, i Këshillit Bashkiak Tiranë.
Pyetja, “A jeni dakord me vendimin nr. 67 datë 30.12.2015 të Këshillit Bashkiak për ndërtimin me koncesion të një parkimi nëntokësor tek Parku Rinia?” është e paqartë në kuptim të ligjit sepse:

Në rast se do të ishte referendum shfuqizues i një akti, kërkesa formalisht nuk përmbush krieteret e parashikuara në nenin 126, pika 4, të ligjit 9087/2003 “Kodi Zgjedhor i Republikës së Shqipërisë”, ku parashikohet shprehimisht se: “Kërkesa për fillimin e procedurave për referendum për shfuqizimin e një ligji ose të një pjese të tij përmban:

· titullin, numrin dhe datën e miratimit të aktit që kërkohet të shfuqizohet. 
Pra, me fjalë të tjera duhet që kërkesa të citojë shprehimisht “SHFUQIZIMIN” e aktit që atakohet, që në rastin konkret nuk është formuluar si e tillë. Dhe kjo gjë vihet re lehtësisht si në objektin e kërkesës ashtu edhe në pyetjen e formuluar nga ana e kërkueseve.

Objekti i kërkesës citon shprehimisht: “kërkesë për zhvillimin e një referendumi vendor lidhur me vendimin për parkim nëntokësor në Parkun Rinia në njësinë e qeverisjes vendore Bashkia Tiranë.” 

Pyetja e propozuar për t’u parashtruar për referendum citon shprehimisht: 
“A jeni dakort me vendimin nr.67, datë 30.12.2016 të Këshillit Bashkiak për ndërtimin me koncesion të një parkimi nëntokësor tek Parku Rinia?” 

Komisioni Qendror i Zgjedhjeve vëren se, në respekt të kërkesave ligjore, pyetja referendare duhet të ndërtohet në mënyrë të tillë që të shprehë realisht vullnetin e kërkuesit dhe të përcillet në të njëjtën mënyrë edhe tek zgjedhësit e thirrur për të votuar. Nëpërmjet referendumit shfuqizues pyetja duhet të jetë: A DONI QE VENDIMI Nr.67, datë 30.12.2015, të shfuqizohet?
Kjo është shumë e rëndësishme. Ndërtimi dhe parashtrimi i pyetjes refendare duhet të plotësojë kriterin e qartësisë që do të thotë që, pyetja referendare duhet të jetë një pyetje e tillë që të kuptohet lehtësisht nga ana e votuesit dhe të mos krijojë paqartësi, kritere të cilat nuk plotësohen në mënyrën se si është ndërtuar pyetja nga ana e kërkuesve.

Sa më sipër, mbahet në konsideratë fakti se natyra e referendumit shfuqizues në sistemin tonë kushtetues është akt-burim i së drejtës. Ashtu si legjislatori përfaqësues (KUVENDI) frymëzon dhe koordinon vullnetin e tij tek një objekt të përcaktuar edhe nëpërmjet shfuqizimit të një ligji, ashtu edhe vullneti popullor mund dhe duhet të frymëzohet nga një “ratio” gjithashtu e përcaktuar. Kur Kuvendi shfuqizon një ligj sigurisht që i referohet formalisht atributeve të këtij ligji, pra do të thotë që i referohet konkretisht numrit, datës së miratimit të tij dhe titullit të tij. E njëjta gjë duhet të karakterizoje edhe këtë proçes.

Kur flasim për referendum shfuqizues bëhet fjalë për një akt-burim i së drejtës, ku pyetja që shtrohet për zgjedhësit është nëse ata dëshirojnë apo jo të shfuqizojnë një normë të një akti apo të gjithë aktin. Dhe në këtë mënyrë, nëpërmjet ftesës për referendum,  populli merr pjesë “aktive” në procesin “hartimit të së drejtës” edhe nëpërmjet shfuqizimit (hartimit të aktit në mënyrë negative) të një akti që natyrisht do të pasohet nga një normë tjetër që do të shkruhet për të plotësuar vullnetin e zgjedhësve (vullneti pozitiv).
Aq më tepër bëhet e domosdoshme në referendumin shfuqizues nevoja për qartësi, thjeshtësi të pyetjes, edhe për faktin tjetër se në referendum, shprehja e vullnetit të zgjedhësve nuk është konceptuar si një përgjigje e artikuluar, por kërkohet thjesht nje zgjedhje PO ose JO.

Pra, thënë ndryshe, kërkuesit, në mënyrën se si e kanë formuluar pyetjen e referendumit, nuk kanë qenë të aftë të shprehin në mënyrë evidente qëllimin e shfuqizimit refendar.

Më tej, konstatimi i mangësive në pyetjen refendare, që përbën shkak për mospranimin e saj qëndron edhe në atë ç’ka mungon në të, pra në atë që kërkuesit e saj kanë lënë jashtë kërkesës, pra, kemi të bëjmë me atë që quhet “omisionin” e kërkesës referendare.

Edhe sikur pyetja referendare të ishte formuluar në mënyrën e duhur dhe pa mangësi, përsëri jemi në shkelje të parashikimeve të nenit 150 i Kushtetutës ku parashikohet shprehimisht se: 

  “1.   Populli, nëpërmjet 50 mijë shtetasve me të drejtë vote, ka të drejtën e referendumit për shfuqizimin e një ligji, si dhe t’i kërkojë Presidentit të Republikës zhvillimin e referendumit për çështje të një rëndësie të veçantë”.

Pra, Kushtetuta dhe në tërësi baza ligjore për organizimin e referendumeve të përgjithshme dhe lokale në vendin tonë nuk e parashikon refendumin shfuqizues lokal, pra nuk parashikohet referendumi shfuqizues për një akt të organeve të qeverisjes vendore!   

Pasi dëgjoi vlerësimet paraprake si më sipër, referuar parashikimeve të nenit 126, pika 5 të të ligjit nr. 9087, datë 19.06.2003 “Kodi Zgjedhor i Republikës së Shqipërisë”, me shkresën nr. 263, datë 21.03.2016 grupi nismëtar i kërkoi Komisionit Qëndror të Zgjedhjeve saktësimin e kërkesës nr.263, datë 04.03,2016, lidhur më formulimin e çështjes së rëndësisë së veçantë që kërkohet të shtrohet për referendum, duke e saktësuar pyetjen si më poshtë:

“A jeni dakord në territorin e Parkut Rinia të Bashkisë Tiranë, të ndërtohet një parkim nëntokësor”.
Komisioni Qëndror i Zgjedhjeve,  më datë 23.03.2016 mori në shqyrtim  kërkesën e grupit nismëtar    për saktësimin e   çështjes  që do të shtrohet për   referendum dhe referuar  nenit 68, “Te metat e kërkesës fillestare”   të ligjit nr. 8485, datë 12.05.1999 “Kodi i Procedurave Administrative  i  Republikës së Shqipërisë” dhe  të nenit 154/a të ligjit nr. 8116, datë 29.3.1996 “Kodi i Procedurës Civile i Republikës së Shqipërisë” (të ndryshuar) me vendim të ndërmjetëm, 
vendosi të pranojë kërkesën për saktësim të çështjes që do të shtrohet për referendum.

Në lidhje me kufijtë e shqyrtimit nga Komisioni Qëndror i Zgjedhjeve, të kërkesës për zhvillimin e një referendumi, Komisioni Qëndror i Zgjedhjeve referuar nenit 126, pika 5 të ligjit nr. 9087, datë 19.06.2003 “Kodi Zgjedhor i Republikës së Shqipërisë” (i ndryshuar), jurisprudencës së konsoliduar të Gjykatës Kushtetuese
 dhe të praktikës së Kolegjit Zgjedhor
 të Gjykatës së Apelit Tiranë, vlerëson se:

“Komisioni Qëndror i Zgjedhjeve ka të drejtën dhe detyrimin për të shqyrtuar kërkesën e nismëtarëve në drejtime si: lloji i referendumit për të cilin kërkohet fillimi i procedurave (i përgjithshëm apo vendor); ekzistencën dhe qartësinë e çështjes që shtrohet për referendum, rëndësia e saj, kufizimet në ushtrimin e të drejtës për referendum, përveç se edhe aspekte të tjera ligjore që do të gjejnë pasqyrim në fletën-tip për mbledhjen e nënshkrimeve, që përpilohet nga vetë Komisioni Qëndror i Zgjedhjeve. Për sa kohë që ligjvënësi ka paracaktuar në pikën 5 të nenit 126 rregulla strikte ligjore përpara mbledhjes së nënshkrimeve të nevojshme për të kërkuar fillimin e procedurave për zhvillimin e referendumit, rregulla të cilat janë të detyrueshme për t’u përmbushur, në radhë të parë, nga nismëtarët, atëherë organi më i parë që kontrollon ligjshmërinë e kërkesës, është Komisioni Qëndror i Zgjedhjeve, që në ushtrim të kompetencave ligjore, nuk lejon fillimin e procedurave që bien në kundërshtim me ligjin. 
Në këto kushte Komisioni Qëndror i Zgjedhjeve përpara miratimit të modelit të fletës tip, dhe pajisjes së grupit nismëtar me to duhet të kontrollojë përputhshmërinë e kërkesës me legjislacionin e interesuar.
Kompetenca e Komisioni Qëndror i Zgjedhjeve për shqyrtimin e elementëve ligjorë që duhet të përmbushë kërkesa për kryerjen e një referendumi është analizuar në jo pak vendime të Gjykatës Kushtetuese
.   

Kështu, në vendimin nr. 5, datë 21.01.2011, Gjykata Kushtetuese ka rrëzuar kërkesën e grupit nismëtar për zhvillimin e referendumit të përgjithshëm, me objekt shfuqizimin e vendimit nr. 26, datë 28.09.2010 të KQZ-së, me të cilin është refuzuar pajisja me fletën-tip për zhvillimin e referendumit për një çështje të veçantë, ku shtrohej pyetja se “A duhet të rinumërohen fletët e votimit të zgjedhjeve të 28 qershorit 2009?”. Arsyetimi i përdorur nga KQZ-ja, në këtë vendim, ishte se çështja e shtruar për referendum nuk ishte e qartë. Gjykata Kushtetuese e ka gjetur kërkesën e paraqitur nga grupi nismëtar si haptazi të pabazuar, duke arsyetuar ndër të tjera se: “Sipas dispozitave të ligjit nr. 9087, datë 19.06.2003 “Kodi Zgjedhor i Republikës së Shqipërisë”, Komisioni Qendror i Zgjedhjeve verifikon rregullsinë e dokumentacionit të paraqitur nga jo më pak se 12 nismëtarë për zhvillimin e referendumit për një çështje të rëndësisë së veçantë.  Përderisa Komisioni Qendror i Zgjedhjeve, siç rezulton nga vendimi nr.26, datë 28.09.2010, ka vlerësuar anën formale të rregullsisë së dokumentacionit, që lidhet me përcaktimin e qartë të llojit të referendumit e të llojit të objektit të kërkesës, Kolegji çmon se një shqyrtim i tillë nuk përfshihet në juridiksionin e Gjykatës Kushtetuese, por të Komisionit Qendror të Zgjedhjeve.  Ndaj qëndrimeve që mban Komisioni Qendror i Zgjedhjeve lidhur me parregullsinë e dokumentacionit të paraqitur, është detyrim i kërkuesit për të shfrytëzuar të gjitha mjetet ligjore që kërkon Kodi Zgjedhor për të riparaqitur kërkesën pas korrigjimit të parregullsive të vërejtura.” Gjykata Kushtetuese ka konkluduar me këtë vendim se “Përderisa, këto çështje përfshihen në juridiksionin e Komisionit Qendror të Zgjedhjeve dhe nuk janë pjesë e ndonjë juridiksioni kushtetues”, atëherë edhe kërkesa vlerësohet “si haptazi e pabazuar” dhe “nuk plotëson kushtet për të kaluar në seancë.”(Shih më gjerë vendimi nr. 26, datë 28.09.2010 të Kolegjit të Gjykatës Kushtetuese).  Jurisprudenca kushtetuese e ka evidentuar në këtë rast KQZ-në si organi kompetent, që shqyrton aspektin ligjor të kërkesës së nismëtarëve lidhur me detyrimin e tyre për të paraqitur qartësisht çështjen për të cilën kërkojnë të fillojnë procedurat për zhvillimin e referendumit.  

Kompetenca e Komisionit Qendror i Zgjedhjeve për të vlerësuar llojin e referendumit, për të cilin grupi nismëtar ka paraqitur kërkesë, është pranuar edhe në vendimin nr.25, datë 24.07.2009 të Gjykatës Kushtetuese, me të cilin është rrëzuar kërkesa e grupit nismëtar për shfuqizimin e vendimit nr.47, datë 05.06.2008 të KQZ-së. Me këtë vendim, Komisioni Qendror i Zgjedhjeve ka rrëzuar kërkesën e një grupi nismëtar për fillimin e procedurave për zhvillimin e një referendumi të përgjithshëm për shfuqizimin e neneve 5, 7 dhe 8 të ligjit nr. 9904, datë 21.04.2008 “Për disa ndryshime në ligjin nr.8417, datë 21.10.1998 “Kushtetuta e Republikës së Shqipërisë”, të ndryshuar”.  Komisioni Qendror i Zgjedhjeve argumenton vendimin e tij me faktin se kërkesa e grupit nismëtar ka të bëjë me një referendum kushtetues, sipas nenit 122 të Kodit Zgjedhor dhe jo me referendum të përgjithshëm, parashikuar nga neni 126 i këtij Kodi e për rrjedhojë kërkesa është konsideruar se nuk përbën objekt shqyrtimi nga ky organ.  Me vendimin nr. 25/2009, Gjykata Kushtetuese nuk e ka legjitimuar kërkuesin, duke arsyetuar se thirrja e referendumit për amendamentet kushtetuese mund të bëhet vetëm brenda kufijve të parashikuar nga neni 177 i Kushtetutës dhe se e drejta e 50 mijë shtetasve me të drejtë vote për të kërkuar shfuqizimin e një ligji, sipas nenit 150, nuk shtrihet në ligjet për rishikimin e Kushtetutës.  Me këtë qëndrim të mbajtur nga jurisprudenca kushtetuese, Komisioni Qendror i Zgjedhjeve vlerësohet si organi që ka kompetencën ligjore për të shqyrtuar kërkesën e nismëtarëve edhe sa i përket llojit të referendumit që ata kërkojnë të zhvillojnë, në përputhje me parashikimet e Kodit Zgjedhor.   

Gjithashtu, nisur nga pretendimi që ka paraqitur Kuvendi i Shqipërisë për moslegjitimimin e Komisionit Qendror i Zgjedhjeve për të dërguar për kontroll të kushtetutshmërisë së referendumit, me arsyetimin se vendimi është një akt administrativ absolutisht i pavlefshëm, për shkak të mos verifikimit të nënshkrimeve (nga verifikimi kanë rezultuar nënshkrime të falsifikuara), Gjykata Kushtetuese, në vendimin nr. 8, datë 08.03.2013 është shprehur se : “... vendimi i KQZ-së, për pranimin e kërkesës për zhvillimin e referendumit të përgjithshëm shfuqizues, nuk i nënshtrohet vlerësimit nga Gjykata, por përbën mjetin për vënien në lëvizje të juridiksionit kushtetues për të shqyrtuar, paraprakisht, kushtetutshmërinë e kërkesës për referendum të përgjithshëm shfuqizues, të paraqitur nga grupi nismëtar në emër të mbi 50 mijë zgjedhësve”.  
Përfundimisht, Gjykata Kushtetuese i konsideron jashtë juridiksionit të saj çështjet që lidhen me aspektin ligjor e faktik të procesit të vendimmarrjes së KQZ-së, duke i konsideruar ato në kompetencë të këtij organi.  
Nisur nga nevoja për të evidentuar kuadrin historik në të cilin ligjvënësi ka hartuar dhe miratuar dispozitat e Kodit Zgjedhor mbi referendumet, por edhe nga elaborimi që jurisprudenca e Gjykatës Kushtetuese ka bërë, në këtë drejtim, Kolegji Zgjedhor vlerëson se, në interpretim të dispozitave mbi veprimtarinë administrative që Komisioni Qendror i Zgjedhjeve kryen, në kuadër të depozitimit, verifikimit dhe shqyrtimit të kërkesave për referendum, ligjvënësi ka ngarkuar këtë organ për të kryer verifikimin e ligjshmërisë së kërkesave, në kuptim të përmbushjes së kushteve ligjore që duhet të plotësojnë nismëtarët për zhvillimin e referendumit në përgjithësi, dhe atë vendor, si në rastin konkret.    

Duke iu referuar, për rastin në shqyrtim, dispozitave të Kodit Zgjedhor për referendumet, Kolegji Zgjedhor vlerëson se ligjvënësi ka parashikuar shprehimisht dhe në mënyrë të detajuar etapat në të cilën kalon procedura për ushtrimin e së drejtës për referendum.  Si një kusht parësor për fillimin e procedurës për zhvillimin e referendumit, është paraqitja fillimisht e kërkesës në Komisionin Qëndror të Zgjedhjeve nga 12 zgjedhës (nismëtarët), me anë të së cilës kërkojnë marrjen prej saj të fletës-tip, për mbledhjen e nënshkrimeve të nevojshme, që mbështesin referendumin.  Fleta-tip përmban, në varësi të kërkesës së nismëtarëve, ligjin që kërkohet të shfuqizohet me referendum, ose çështjen që shtrohet për referendum.  Në këtë moment procedural shtrohet pyetja, nëse është e mjaftueshme për KQZ-në të evidentojë vetëm 12 zgjedhës që kanë paraqitur kërkesën për shfuqizimin e një ligji ose që shtrojnë një çështje për referendum, me qëllim vijimin e mbledhjes së nënshkrimeve nga zgjedhësit që mbështesin referendumin (formalizimin juridik të kërkesës për referendum nga subjekti, që ligji i njeh të drejtën e referendumit, sipas nenit 126/1 apo nenit 132/1 të Kodit Zgjedhor/Referendumet), apo edhe shqyrtimi në thelb i kërkesës së paraqitur duke verifikuar përputhjen me kërkesat e nenit 126 dhe të dispozitave të tjera të Kodit Zgjedhor/Referendumet.    

Kolegji Zgjedhor vlerëson se, siç rezulton edhe në nenin 126 të Kodit Zgjedhor/Referendumet, procedura për zhvillimin e referendumit duhet të fillojnë me plotësimin e disa kushteve nga nismëtarët, të cilët janë të detyruar të paraqesin qartësisht në kërkesën e tyre, jo vetëm ligjin/dispozitën që kërkohet të shfuqizohet, por edhe arsyen se përse duhet shfuqizuar. Ndërkohë që në rastin e referendumit për një çështje të rëndësisë së veçantë, nismëtarët duhet të përshkruajnë qartë çështjen, rëndësinë e saj, qëndrimin e tyre si dhe të shtrojnë pyetjen pa ekuivoke, e mundshme për t’iu përgjigjur me “Po” ose “Jo”.  Nëse KQZ-ja nuk ka në kompetencën e saj verifikimin e këtyre elementëve ligjorë, të domosdoshëm për inicimin e procedurës së mbledhjes së nënshkrimeve nga zgjedhësit, ky proces, potencialisht, rrezikon të jetë i paligjshëm dhe të përfshijë zgjedhësit e tjerë, në çështje të cilat mund të vijnë ndesh, së paku, me moralin shoqëror dhe, më së shumti, me rendin demokratik.    

Kolegji Zgjedhor vlerëson se KQZ-ja ka përgjegjësinë (të drejtën dhe detyrimin) për të shqyrtuar kërkesën e nismëtarëve në drejtime si: 
- lloji i referendumit për të cilin kërkohet fillimi i procedurave (i përgjithshëm apo vendor); 
- ekzistencën dhe qartësinë e çështjes që shtrohet për referendum, 
- rëndësia e saj, 
- përveç se edhe aspekte të tjera ligjore që do të gjejnë pasqyrim në fletën-tip për mbledhjen e nënshkrimeve, që përpilohet nga vetë KQZ-ja.  
Për sa kohë që ligjvënësi ka paracaktuar në pikën 5 të nenit 126 rregulla strikte ligjore përpara mbledhjes së nënshkrimeve të nevojshme për të kërkuar fillimin e procedurave për zhvillimin e referendumit, rregulla të cilat janë të detyrueshme për t’u përmbushur, në radhë të parë, nga nismëtarët, atëherë i vetmi organ që kontrollon ligjshmërinë e kërkesës, është dhe duhet të jetë veçse KQZ-ja, që në ushtrim të kompetencave ligjore, nuk lejon fillimin e procedurave që bien në kundërshtim me ligjin.    

Partia Demokratike e Shqipërisë ka pretenduar, ndërmjet të tjerave se, është Gjykata Kushtetuese, organi i cili pas mbledhjes së nënshkrimeve të nevojshme për kërkesën për referendum, shqyrton kushtetutshmërinë e çështjes që shtrohet në referendum dhe se KQZ-ja nuk mund të marrë kompetencat që i përkasin kësaj gjykate, duke u kufizuar vetëm në verifikimin e nënshkrimeve.  

Në referim të Kushtetutës, Kolegji Zgjedhor thekson se sipas nenit 124, pika 2, Gjykata Kushtetuese, për vet pozicionin që ka si një autoritet i lartë, i nënshtrohet vetëm Kushtetutës dhe në ushtrim të kompetencave të saj, ajo vendos për kushtetutshmërinë e referendumit dhe verifikimin e rezultateve të tij (neni 131, shkronja “ë” e Kushtetutës), si dhe shqyrton paraprakisht kushtetutshmërinë e çështjeve të shtruara për referendum, sipas nenit 150 paragrafët 1 e 2, nenit 151 paragrafët 2 e 3, nenit 177 paragrafët 4 e 5 (neni 152).  Janë këtë kompetenca të cilat gjenden të parashikuara në shumë dispozita të Kushtetutës, në lidhje me referendumet dhe që kanë qenë objekt interpretimi nga jurisprudenca kushtetuese, mbi të cilat orientohet vetë Gjykata Kushtetuese për të përcaktuar juridiksionin e saj.    

Ajo që Kolegji Zgjedhor vlerëson, në rastin konkret, lidhet me detyrimin e KQZ-së për të shqyrtuar të gjithë aspektet ligjore të kërkesës së nismëtarëve, duke mos u kufizuar vetëm në verifikimin e cilësisë së tyre si zgjedhës, në pranimin e kërkesës për pajisjen me fletën tip. Një kërkesë e vlefshme ligjërisht, që paraqitet nga nismëtarët dhe që konsiderohet si e tillë nga KQZ-ja, është një kusht për vijimin e procedurës së mëtejshme për zhvillimin e referendumit. Për rrjedhojë, vendimi i KQZ-së që kontrollon ligjshmërinë e kërkesës, për nga natyra e çështjeve që shqyrton, në këtë moment procedural, është një vendim përfundimtar dhe i kontrollueshëm gjyqësisht. Vetëm pas certifikimit ligjor të këtij vendimi përfundimtar, KQZ-ja, në kuptim të nenit 128 të Kodit Zgjedhor, “verifikon nënshkrimet dhe saktësinë e dokumenteve identifikuese të zgjedhësve, në përputhje me aktet nënligjore të nxjerra prej saj” si dhe “vendos për pranimin ose mospranimin e kërkesës brenda 90 ditëve nga data e paraqitjes së saj, duke e bazuar vendimin vetëm mbi rregullsinë e dokumentacionit të paraqitur.”.
Të drejtën e shtetasve me të drejtë vote, për të kerkuar referendum e sanksionon Kushtetutra e Republikës së Shqipërisë dhe ligji nr. 9087, datë 19.06.2003, kështu për  pshqyrtimin e kësaj kërkese për referundum Komisioni Qëndror i Zgjedhjeve i referohet kuadrit kushtetues dhe ligjor në fuqi: 
KUSHTETUTA E REPUBLIKËS SË SHQIPËRISË  

Neni 2 (pikat 1 dhe 2)  

“1.   Sovraniteti në Republikën e Shqipërisë i përket popullit. 

2.   Populli e ushtron sovranitetin nëpërmjet përfaqësuesve të tij ose drejtpërsëdrejti.”  

Neni 13   

“Qeverisja vendore në Republikën e Shqipërisë ngrihet në bazë të parimit të decentralizimit të pushtetit dhe ushtrohet sipas parimit të autonomisë vendore.”  

Neni 108  

“1.   Njësitë e qeverisjes vendore janë komunat ose bashkitë dhe qarqet. Njësi të tjera të qeverisjes vendore rregullohen me ligj. 

2.   Ndarjet administrative-territoriale të njësive të qeverisjes vendore  caktohen me ligj mbi bazën e nevojave e të interesave 

të përbashkët ekonomikë dhe të traditës historike. Kufijtë e tyre nuk mund të ndryshohen pa u marrë me parë mendimi i popullsisë që banon në to. 

3.   Komuna dhe bashkia janë njësi bazë të qeverisjes vendore.  Ato kryejnë të gjitha detyrat vetëqeverisese, me përjashtim të atyre që me ligj u jepen njësive të tjera të qeverisjes vendore. 

4.   Vetëqeverisja në njësitë vendore ushtrohet nëpërmjet organeve të tyre përfaqësuese dhe referendumeve vendore. Parimet dhe procedurat për zhvillimin e referendumit vendor parashikohen me ligj në përputhje edhe me nenin 151 paragrafi 2.”  

Neni 124  

“1.   Gjykata Kushtetuese garanton respektimin e Kushtetutës dhe bën interpretimin përfundimtar të saj. 

2.   Gjykata Kushtetuese i nënshtrohet vetëm Kushtetutës.”  

Neni 131 “Gjykata Kushtetuese vendos për: ... ë)   kushtetutshmerinë e referendumit dhe verifikimin e rezultateve të tij;”  

Neni 151 

“2. Çështjet që lidhen me tërësinë territoriale të Republikës së Shqipërisë, me kufizimin e lirive dhe të drejtave themelore të njeriut, me buxhetin, taksat e detyrimet financiare të shtetit, me vendosjen dhe heqjen e gjendjes së jashtëzakonshme, me deklarimin e luftës dhe të paqes dhe me amnistinë nuk mund të shtrohen në asnjë referendum.”  

Neni 152 

1.  Gjykata Kushtetuese shqyrton paraprakisht kushtetutshmërinë e çështjeve të shtruara për referendum sipas nenit 150 paragrafët 1 e 2,  nenit 151 paragrafët 2 e 3 edhe sipas nenit 177 paragrafët 4 e 5 brenda 60 ditëve. 

2.   Rëndësia e çështjeve të veçanta, të parashikuara në nenin 150  paragrafët 1 e 2 nuk është objekt gjykimi në Gjykatën Kushtetuese.”  

KODI ZGJEDHOR I REPUBLIKËS SË SHQIPËRISË I miratuar me ligjin nr. 10019, datë 29.12.2008, i ndryshuar me ligjin nr. 74/2012  

Neni 1 : Qëllimi dhe objekti  

“1. Ky Kod ka për qëllim caktimin e rregullave për përgatitjen, zhvillimin, administrimin, mbikëqyrjen, si dhe shpalljen e rezultatit të zgjedhjeve për në Kuvendin e Shqipërisë, për organet e qeverisjes vendore dhe referendumet. …”  

Neni 2 : Përkufizime  

“Në këtë Kod termat e mëposhtëm kanë këto kuptime: ... 18. “Rezultati përfundimtar i zgjedhjeve” është rezultati i shpallur nga KQZ-ja, në përputhje më këtë Kod dhe që përfshin: ... ç) rezultatin e votimit për çdo alternativë në referendum, sipas dispozitave të këtij Kodi.  ... 23. “Zgjedhje” janë votimet për Kuvendin, për njësitë e qeverisjes vendore dhe referendumet.  

Neni 145 : E drejta e ankimit në gjykatë  

“1. Subjektet zgjedhore kanë të drejtë të bëjnë ankim në Kolegjin Zgjedhor të Gjykatës së Apelit, Tiranë kundër vendimeve të KQZ-së, kur ato cenojnë interesat e tyre të ligjshëm brenda afatit të përcaktuar në nenin 152 të këtij Kodi. ...”  

Neni 152 : Afati i ankimit në gjykatë  

1. Ankimet, sipas këtij Kodi, paraqiten në Gjykatën e Apelit, Tiranë, e cila ia kalon ato Kolegjit Zgjedhor. 

2. Ankimi për të gjitha vendimet që KQZ-ja merr në periudhën, e cila fillon 48 orë pas dekretimit të zgjedhjeve të pjesshme ose të përgjithshme deri në përfundim të shqyrtimit administrativ të ankimeve zgjedhore ose të kalimit të afateve të ankimit për zgjedhje, bëhet brenda 5 ditëve nga shpallja e tyre. Për vendimet që KQZ-ja merr jashtë kësaj periudhe, afati i ankimit në Kolegjin Zgjedhor është 30 ditë.”  

Neni 185 : Shfuqizime  

“1. Me hyrjen në fuqi të këtij Kodi, ligji nr. 9087, datë 19.6.2003 “Kodi Zgjedhor i Republikës së Shqipërisë”, i ndryshuar dhe çdo akt tjetër ligjor ose nënligjor, që bie në kundërshtim me të, shfuqizohet. 

2. Pavarësisht nga përcaktimet e bëra në pikën 1 të këtij neni, pjesa e nëntë “Referendumet” e ligjit nr. 9087, datë 19.6.2003 “Kodi Zgjedhor i Republikës së Shqipërisë”, të ndryshuar, si dhe çdo pjesë e dispozitave të tij që ka lidhje me të mbetet në fuqi deri në miratimin e ligjit të ri për referendumet e përgjithshme dhe vendore. Administrimi i procesit të referendumeve dhe nxjerrja e rezultatit të tyre bëhen në përputhje me këtë Kod.”  

KODI ZGJEDHOR I REPUBLIKËS SË SHQIPËRISË I miratuar me ligjin nr. 9087, datë 19.06.2003  

Neni 1 : Qëllimi i këtij Kodi  

“Ky Kod ka për qëllim përcaktimin e rregullave: ... e) për zhvillimin dhe vlefshmërinë e referendumeve; ...”  

Neni 2 : Përkufizime  

 “... 19. "Referendum kushtetues" është referendumi, që zhvillohet sipas pikës 4 ose 5 të nenit 177 të Kushtetutës. 

20. "Referendum i përgjithshëm" është referendumi, që zhvillohet sipas nenit 150, 151 dhe 152 të Kushtetutës. 

21. "Referendum vendor" është referendumi, që zhvillohet sipas pikës 4 të nenit 108 të 

Kushtetutës.  

... 

34. "Rezultati përfundimtar i zgjedhjeve" është rezultati i shpallur nga KQZ-ja dhe që përfshin: 

... 

c) rezultatin e votimit në referendum, sipas dispozitave të pjesës së nëntë të këtij Kodi.”  

PJESA E NENTE REFERENDUMET  

Neni 118 : Kuptimi i referendumit  

1. Referendumi është ushtrimi i drejtpërdrejtë i sovranitetit të popullit, nëpërmjet votimit, për një çështje ose një ligj të caktuar, sipas neneve 108 pika 4, 150, 151, 152 dhe 177 të Kushtetutës. ... .”  

Neni 126 : Nisma për referendum të përgjithshëm  

“1. Pesëdhjetë mijë zgjedhës të regjistruar në Regjistrin Kombëtar të Zgjedhësve kanë të drejtën e referendumit të përgjithshëm për shfuqizimin e një ligji, si dhe t'i kërkojnë Presidentit të Republikës zhvillimin e referendumit për çështje të një rëndësie të veçantë, në përputhje me pikën 1 të nenit 150 të Kushtetutës, si dhe me dispozitat e këtij Kodi. 

2. Kërkesa për fillimin e procedurave të referendumit paraqitet në KQZ nga një grup prej jo më pak se 12 nismëtarësh, të cilët janë zgjedhës të regjistruar në Regjistrin Kombëtar të Zgjedhësve. 

3. Kërkesa për shfuqizimin e një pjese të ligjit pranohet vetëm kur pjesa tjetër e ligjit është e vetëmjaftueshme. 

4. Kërkesa për fillimin e procedurave për referendum për shfuqizimin e një ligji ose të një pjese të tij, përmban: 

a) titullin, numrin dhe datën e miratimit të ligjit që kërkohet të shfuqizohet, si dhe në qoftë se kërkohet të shfuqizohet vetëm një pjesë e ligjit, dispozitat përkatëse; 

b) arsyet përse ligji ose dispozita të veçanta të tij duhen shfuqizuar. 

5. Kërkesa për fillimin e procedurave për referendum për një çështje të një rëndësie të veçantë duhet të përshkruajë qartë çështjen që shtrohet, rëndësinë e saj si dhe qëndrimin e nismëtarëve në lidhje me atë çështje. Çështja duhet të formulohet në mënyrë të qartë, të plotë dhe pa ekuivoke dhe në mënyrë të tillë që zgjedhësit të mund të përgjigjen me "PO" ose "JO”.”  

Neni 127 : Fletët-tip për mbledhjen e nënshkrimeve  

“1. KQZ-ja, brenda 20 ditëve nga paraqitja e kërkesës për referendum të përgjithshëm, pajis grupin nismëtar kundrejt pagesës me fletët-tip për mbledhjen e nënshkrimeve të 50 mijë zgjedhësve të regjistruar në Regjistrin Kombëtar të Zgjedhësve në kohën e paraqitjes së kërkesës. Në krye të fletës-tip shtypet titulli i ligjit, dispozitat që kërkohen të shfuqizohen ose çështja që shtrohet në referendum. 

2. Nënshkrimet në mbështetje të kërkesës për zhvillimin e referendumit të përgjithshëm depozitohen në KQZ në periudhën nga 1 janari deri më 30 nëntor të çdo viti.”  

Neni 128 : Verifikimi i kerkeses nga KQZ-ja  

“1. KQZ-ja verifikon nënshkrimet dhe saktësinë e dokumenteve identifikuese të zgjedhësve, në përputhje me aktet nënligjore të nxjerra prej saj. 

2. KQZ-ja vendos për pranimin ose mospranimin e kërkesës brenda 90 ditëve nga data e paraqitjes së saj, duke e bazuar vendimin vetëm mbi rregullsinë e dokumentacionit të paraqitur. Vendimi u njoftohet menjëherë nismëtarëve. Vendimi për mospranimin e kërkesës duhet të përcaktojë qartë shkaqet e mospranimit. 

3. Brenda 5 ditëve nga njoftimi i vendimit, grupi nismëtar mund t'i deklarojë KQZ-së se është i gatshëm të korrigjojë parregullsitë e vërejtura. Në këtë rast, KQZ-ja cakton një afat deri në 30 ditë për riparaqitjen e kërkesës. KQZ-ja vendos brenda 10 ditëve për pranimin ose jo të kërkesës së riparaqitur dhe i njofton menjëherë nismëtarët.”  

Neni 132 : Nisma për referendum vendor  

“1. Dhjetë për qind e zgjedhësve të regjistruar në listat e zgjedhësve të komunës ose bashkisë ose 20 mijë prej tyre, cilado shifër të jetë më e vogël, kanë të drejtën e referendumit vendor për një çështje të qeverisjes vendore në bashkinë ose komunën përkatëse. 

2. Një numër këshillash bashkiake ose komunale, që përfaqësojnë jo më pak se një të tretën e popullsisë së një qarku, kanë të drejtë të kërkojnë zhvillimin e një referendumi për një çështje të qeverisjes vendore në nivel qarku. 

3. Referendumi për të njëjtën çështje nuk mund të përsëritet në të njëjtën njësi të qeverisjes vendore pa kaluar tre vjet nga zhvillimi i tij. 

4. Për zhvillimin e referendumit vendor zbatohen, për aq sa është e mundur ose e nevojshme, dispozitat e parashikuara për referendumin e përgjithshëm në pikat 2 dhe 5 të nenit 126, nenin 127 dhe në pikën 2 të nenit 128 të këtij Kodi.”
Kërkesa e grupit nismëtar për të thirrur zgjedhësit e Bashkisë Tiranë në një referendum vendor, shtrohet për çështjen “A jeni dakord në territorin e Parkut Rinia të Bashkisë Tiranë, të ndërtohet një parkim nëntokësor”?. Gjithashtu, vet grupi nismëtar parashtron se kjo kërkesë ka lindur pasi Këshilli Bashkiak i Bashkisë Tiranë, miratoi me vendimin nr. 67, datë 30.12.2015 “Miratimin e termave kryesorë të kontratës koncensionare mbi parkimin e nëntokësor në Parkun Rinia” . 
Nga analiza e vendimit të sipërpërmendur të Këshillit Bashkiak të Bashkisë Tiranë si dhe shpjegimeve të përfaqësueses së Këshillit Bashkiak të thirrur nga Komisioni Qëndror i Zgjedhjeve për këtë qëllim, rezulton se Këshilli Bashkiak i Bashkisë Tiranë me vendimin e sipërcituar ka përcaktuar termat kryesorë të kontratës koncensionare për një parkim nëntokësor. 
Ndërkohë, bashkëlidhur kërkesës për zhvillimin e një referendum vendor lidhur me vendimin për parkimin nëntokësor në Parkun “Rinia”, i është bashkëlidhur vendimi nr. 67, date 30.12.2015 i Këshillit Bashkiak të Bashkisë Tiranë, “PER MIRATIMIN E TERMAVE KRYESORE TE KONTRATES KONCESIONARE MBI PARKIMIN NENTOKESOR NE PARKUN “RINIA”, vendim i cili në pjesën hyrëse ka të listuar edhe bazën ligjore të tij. Normalisht është referenca në ligjin organik të pushtetit vendor, Ligjit 8652/31.07.2000 “PER ORGANIZIMIN DHE FUNKSIONIMIN E QEVERISJES VENDORE”, Ligjit Nr.125/2013 “PËR KONCESIONET DHE PARTNERITETIN PUBLIK PRIVAT”, ligjit nr. 10296, date 08.07.2010 “PER MENAXHIMIN FINANCIAR DHE KONTROLLIN”, si dhe një sërë aktesh nenligjore.

Më tej, vendimi bashkëlidhur ka edhe nje aneks 1, njëlloj i vlefshëm sikurse edhe vendimi  të titulluar “TARIFAT REFERENCË TË PARKIMEVE NËNTOKËSORE SI DHE PAJTIMET PERIODIKE PËR SUBJEKTIN “TAIËAN” PARKU RINIA.

Ky aneks ka miratuar 8 kritere dhe ndërmjet tyre tërheq vëmendje edhe KRITERI I DYTE, është

“TARIFA KONCESIONARE” me një ofertë prej 15% të fitimit.

Në këtë pikë të vendimmarrjes KQZ vlerëson të sqarojë se konceptin e tarifës së koçensionit. Përgjigjen në lidhje me këtë e gjejmë në ligjin Nr.125/2013 “PËR KONCESIONET DHE PARTNERITETIN PUBLIK PRIVAT”, i ndryshuar.
Neni 29 “Tarifa e koncesionit” i ligjit Nr.125/2013 “PËR KONCESIONET DHE PARTNERITETIN PUBLIK PRIVAT” (I ndryshuar), parashikon shprehimisht se:
1. … 

2. Tarifa koncesionare paguhet në përputhje me rregullat e caktuara nga ministri i Financave për arkëtimin e të ardhurave për llogari të buxhetit të shtetit. 

3. … 

4. …
5. Tarifat e koncesionit janë pjesë e të ardhurave të buxhetit të shtetit të Republikës së Shqipërisë dhe/ose të buxheteve të organeve të qeverisjes vendore.
Parashikimi ligjor se tarifa e koncesionit është pjesë e të ardhurave të buxhetit të shtetit të Republikës së Shqipërisë ose të BUXHETEVE Të ORGANEVE TE QEVERISJES VENDORE do të thotë se në rastin konkret, kjo tarifë koncesionare e parashikuar, me numër rendor 2, 15% e fitimit, është pjesë e buxhetit të Bashkisë Tiranë.

Në keto kushte i referohemi edhe njeherë legjislacionit që rregullon në lidhje me referendumet dhe, konkretisht, nenit 108, pika 4 të Kushtetutës ku parashikohet shprehimisht se:
“4. Vetëqeverisja në njësitë vendore ushtrohet nëpërmjet organeve të tyre përfaqësuese dhe referendumeve vendore. Parimet dhe procedurat për zhvillimin e referendumit vendor parashikohen me ligj në përputhje edhe me nenin 151 paragrafi 2.  

Neni 152, paragrafi 2 i Kushtetutes parashikon se: 

“2.   Çështjet që lidhen me …, me buxhetin, … nuk mund të shtrohen në asnjë referendum.

Pra me fjalë të tjera, listimi i cështjeve të cilat nuk i nënshtrohen asnjë referendumi të parashikuara në nenin 152, paragrafi i dytë i Kushtetutës, për referendumet e përgjithshme, vlejnë si të tilla (pra si kufizime) edhe për referendumet e organeve të qeverisjes vendore, përsa kohë që Kushtetuta nuk ka bërë asnjë dallim në lidhje me këtë.
Sa më sipër, duke qenë se tarifa konçesionare, sipas parashikimeve të nenit 29, pika 5 të ligjit Nr.125/2013 “PËR KONCESIONET DHE PARTNERITETIN PUBLIK PRIVAT” (I ndryshuar) është pjesë e buxhetit të Bashkisë Tiranë, pranimi i kërkesës për refendum do të binte ndesh haptazi me parashikimet e nenit 152, paragrafi i dytë i Kushtetutës që parashikon si cështje që nuk mund të nënshtrohet në asnjë referendum, çështje që lidhen me buxhetin e pushtetit vendor, si organe legjitime të shtetit shqiptar. 

Sa më sipër, pavarësisht faktit se kërkuesi e ndryshoi pyetjen refendare në formën:
“A jeni dakord në territorin e Parkut Rinia të Bashkisë Tiranë, të ndërtohet një parkim nëntokësor”, pra duke mos e cituar drejtëpërsëdrejti vendimin nr. 67 datë 30.12.2016 të Këshillit Bashkiak të Bashkisë Tiranë, në hipotezën e miratimit të këtij referendumi, pasoja e tij  do të ishte e tillë që do t’i shtrinte realisht efektet mbi vendimin nr. 67 datë 30.12.2016 të Këshillit Bashkiak të Bashkisë Tiranë, fakt i cili do të shkonte në antikushtetuetshmëri.

Në shqyrtimin e kërkesës e Grupit Nismëtar, Komisioni Qëndror i Zgjedhjeve, duhet të vlerësojë nëse çështja që shtrohet a është çështje e rëndësisë së vecantë sipas nenit 126, pika 5 të Kodit Zgjedhor.
Kushtetuta e Republikës së Shqipërisë dhe Kodi Zgjedhor në nenin 126, pika 5  dhe neni 132 të tij parashikojnë të drejtën e zgjedhësve për të kërkuar referendum për një cështje të rëndësisë së veçantë. 12 nismëtarë kanë të drejtë të fillojnë procedura për të thirrur zgjedhësit të nënshkruar për të kërkuar që një cështje e rëndësisë së vecantë që i përket njësisë së qeverisjes vendore, t’i nënshtrohet referendumit.
Referuar dispozitave të Kodit Zgjedhor për zhvillimin e referendumeve nenit 119, pika 6 të tij si dhe praktikave të mëparëshme të Komisionit Qëndror të Zgjedhjeve, kërkesat për referendum, që nuk kaluar nëpër të gjitha procedurat, brenda datës 15 mars të çdo viti, pavarësisht se kur janë paraqitur, shtyhen deri në vitin pasardhës. 
Kërkesa e Grupit Nismëtar për fillimin e procedurave është depozituar në datë 4.03.2015, duke llogaritur afatet proçedurale për veprimet e mëtejshme të parashikuara nga ligji për referendumet, kjo kërkesë nuk i kalon të gjitha proçedurat deri më datë 15 mars, në këto kushte do të shtyhet për vitin tjetër. 

Nisur nga objekti i cili është ndërtimi i një parkimi nëntokësor, si dhe nisur nga koha kur zgjedhësit do të duhet të shprehen për ndërtimin ose jo të tij, KQZ vlerëson se kjo çështje nuk është një çështje e rëndësisë së veçantë.
Kodi Zgjedhor nuk ka një parashikim konkret në lidhje me konceptin “cështje e veçantë”, ndaj në lidhje me këtë. KQZ vlerëson ti referohet për analogji jurisprudencës së Gjykatës Kushtetuese, e konkretisht vendimit nr. 18, datë 14.05.2003 (V – 18/03), Gjykata Kushtetuese,  në interpretim përfundimtar të nenit 77, pika 2 të Kushtetutës të Republikës së Shqipërisë, citon shprehimisht se:

“4. Çështjet e veçanta që përbëjnë thelbin e objektit të veprimtarisë së komisioneve hetimore parlamentare, të cilat e përmbajnë në vetvete interesin publik, janë ato që hetohen në aspektin e kontrollit e të zbatimit të ligjeve, të njohjes e verifikimit në thellësi të një fenomeni, ngjarjeje, a veprimtarie dhe që nxisin iniciativat për propozime, amendime apo miratime ligjesh, me qëllim parandalimin e fenomeneve negative për shoqërinë e shtetin dhe nxjerrjen e përgjegjësive institucionale”.
Për këtë arsye një vendim i Këshillit Bashkiak, si është dhe vendimi nr. 67, datë 30.12.2015 nuk mund të përbëjë çështje të veçantë në kuptim të këtij vendimi
Pavarësisht kontekstit të interpretimit nga ana e Gjykatës Kushtetuese të këtij koncepti, rasti  konkret në shqyrtim nuk përfshihet në asnjë nga elementët e përmendur shprehimisht nga ana e Gjykatës Kushtetuese në vendimin nr. (V – 18/03).
Gjithashtu, Komisioni Qëndror i Zgjedhjeve, çmon të nevojshme të theksojë se e drejta refendare, pra e drejta për referendum, është një e drejtë kushtetuese që duhet zhvilluar në mënyrë të atillë, që të mos ndërhyjë pa kufizim në veprimtarinë e organeve të pushteteve të tjera, përfshirë edhe organet e qeverisjes vendore.  Jo çdo vendim i këtyre organeve mund t’i nënshtrohet praktikave referendare pasi një mënyrë e tillë do të çonte në paralizë të veprimtarisë së këtyre organeve.  
Referendumi, ky instrument i rëndësishëm në një këndvështrim politiko-filozofik  është një mekanizëm i demokracisë së drejtëpërdrejtë, një procedurë që lejon qytetarët të marrin vendime politike drejtëpërdrejt nëpërmjet votës, por, nuk mund të përdoret në mënyrë abuzive dhe tej hapësirës dhe limiteve që Kushtetuta njeh. Prandaj, ushtrimi i këtij mjeti juridik kushtetues për ato çështje dhe në ato pushtete, dhe në mënyrën se si është parashtruar nga kërkuesit, do të dëmtonte këtë kompetencë kushtetuese. 
Komisioni Qëndror i Zgjedhjeve, çmon se jo çdo çështje që trajtohet nga qeverisja vendore mund të çohet në referendum, njihen edhe mjete të tjera të përshtatshme kushtetuese, për të kontrolluar veprimtarinë e organeve të qeverisjes vendore. 
Sa më sipër, referuar dispozitave të sipërcituara, duke qenë se Komisioni Qëndror i Zgjedhjeve ka të drejtën dhe detyrimin për të shqyrtuar kërkesën e nismëtarëve  për sa i përket lloji i referendumit për të cilin kërkohet fillimi i procedurave (i përgjithshëm apo vendor); ekzistencën dhe qartësinë e çështjes që shtrohet për referendum, rëndësia e saj, kufizimet në ushtrimin e të drejtës për referendum, përveç se edhe aspekte të tjera ligjore që do të gjejnë pasqyrim në fletën-tip, vlerëson se referuar në objektin e saj cështja  “A jeni dakord në territorin e Parkut Rinia të Bashkisë Tiranë, të ndërtohet një parkim nëntokësor”?  është një cështje e cila kufizohet nga parashikimet e nenit 151, pika 2 e Kushtetutës së Republikës së Shqipërisë dhe nuk mund të shtrohet në asnjë referendum.

PËR KËTO ARSYE
Komisioni Qendror i Zgjedhjeve, bazuar në nenin 21, pika 1, nenin 126 pika 2, dhe 4, nenin 127, pika 1 të ligjit Nr. 9087, datë 19.06. 2003 “Kodi Zgjedhor i Republikës së Shqipërisë”, i ndryshuar.
V E N D O S I
1. Rrëzimin e kërkesës së 12 nismëtarëve për paisjen me fletë-tip për mbledhjen e nënshkrimeve të nevojshme për referendum vendor për çështjen e qeverisjes vendore të Bashkisë Tiranë. “A jeni dakord në territorin e Parkut Rinia të Bashkisë Tiranë, të ndërtohet një parkim nëntokësor”?
2. Kundёr kёtij vendimi mund tё bёhet ankim nё Kolegjin Zgjedhor, pranё Gjykatës sё Apelit Tiranё, brenda 30 (tridhjetë) ditёve nga shpallja e kёtij vendimi.

Ky vendim hyn në fuqi menjëherë.

� Vendimi 31/2003 i Gjykates Kushtetuese 


vendimi nr. 25, datë  24.07.2009 i Gjykates Kushtetuese;


Vendimi nr. 26, date 25.9.2010  i Gjykates Kushtetuese


Vendimi nr.5, datë  21.01.2011 i Gjykates Kushtetuese


vendimi nr. 8, datë 8.03.2013 i Gjykates Kushtetuese.





� Vendimi nr.1, datë 14.01.2015 i Kolegjit Zgjedhor


� Per me gjere referohu ne vendimin nr. 1, date 14.01.2015 te kolegjit Zgjedhor, faqe 33 e ne vijim

    Nr . 6 i vendimit        data  23.03.2016 e vendimit      ora 10:00 e vendimit
Për shqyrtimin e kërkesës së një grupi nismëtarësh për fillimin e procedurave, për zhvillimin e një referendumi në Bashkinë Tiranë për “A jeni dakord në territorin e Parkut Rinia të Bashkisë Tiranë, të ndërtohet një parkim nëntokësor”?

